
Առաջարկությունների ներկայացման նպատակն է նպաստել Շիրակի 

մարզի հաշմանդամություն ունեցող անձանց քաղաքական և 
քաղաքացիական իրավունքների իրացմանը, խթանել ընտրական 

գործընթացներում նրանց մասնակցությունը։ 

Այս փաստաթուղթը պատրաստվել է «Հաշմանդամություն ունեցող 
անձանց ընտրական իրավունքի անարգել իրացում Շիրակի 
մարզում»  ենթադրամաշնորհային ծրագրի շրջանակներում, որն իրականացվում 
է «Ագաթ» հաշմանդամություն ունեցող կանանց իրավունքների 
պաշտպանության կենտրոն ՀԿ-ի կողմից «Արտահերթ ընտրություններ - 2021 - 
տեղական դիտորդություն և քաղաքացիական հասարակության կողմից 
քաղաքացիների իրավազորում» ծրագրի շրջանակներում: Ծրագիրն 
իրականացվում է ՕքսԵՋեն հիմնադրամի, Հելսինկյան քաղաքացիական 
ասամբլեայի Վանաձորի գրասենյակի, «Իրազեկ քաղաքացիների միավորում» ՀԿ-
ի և Քաղաքական դասընթացների երևանյան դպրոցի հետ համատեղ: Ծրագիրը 
ֆինանսավորվում է Եվրոպական միության կողմից: 

Այս փաստաթուղթը պատրաստվել է Եվրոպական միության ֆինանսական 
աջակցությամբ։ Բովանդակության համար պատասխանատվություն է կրում 
հեղինակը, և պարտադիր չէ, որ այն արտահայտի Եվրոպական միության 
տեսակետները։ 

  



 

Սույն փաստաթուղթը մշակվել և համաձայնեցվել է «Ագաթ» հաշմանդամություն 
ունեցող կանանց իրավունքների պաշտպանության կենտրոն հասարակական 
կազմակերպության և Շիրակի մարզի հաշմանդամություն ունեցող տարբեր 
խմբերի 30 անձանց կողմից, փաստաթղթի հիմք է հանդիսանում նաև «Ագաթ» 
ՀԿ-ի կողմից 2020 թվականին կատարված ընտրական տեղամասերի 
գնահատումը: Առաջարկություններն ուղղված են Շիրակի մարզպետարանին, 
Շիրակի մարզի տեղական ինքնակառավարման մարմիններին (ՏԻՄ) և Գյումրու 
համայնքապետարանին՝ խթանելու հաշմանդամություն ունեցող անձանց 
քաղաքական-քաղաքացիական մասնակցությունը, դարձնելու իրենց 
համայնքներն ու գործընթացներն առավել ներառական և մատչելի։  
 
 
 
Ըստ 2020 թվականի ՀՀ աշխատանքի և սոցիալական հարցերի նախարարության 
տրամադրած տվյալների՝ Հայաստանում հաշվառված է 191.827 
հաշմանդամություն ունեցող անձ, որը կազմում է ՀՀ բնակչության 6.5 տոկոսը։ 
Շիրակի մարզն ունի Հայաստանի Հանրապետությունում հաշվառված 
հաշմանդամություն ունեցող անձանց ամենաբարձր ցուցանիշը՝ 18.730 անձ: 
Հաշմանդամություն ունեցող անձինք բախվում են բազմաթիվ խոչընդոտների և 
մարտահրավերների իրենց կրթական, քաղաքական և քաղաքացիական 
մասնակցությունն ու իրավունքներն իրացնելիս։ Հայաստանի 
Հանրապետությունում կա ընդամենը 524 մասնակի մատչելի ընտրական 
տեղամաս:  
 
«Ագաթ» հաշմանդամություն ունեցող կանանց իրավունքների պաշտպանության 
կենտրոն հասարակական կազմակերպությունը կարևորում է հաշմանդամություն 
ունեցող անձանց քաղաքական և քաղաքացիական մասնակցության խթանմանն 
ուղղված գործընթացներում Շիրակի մարզպետարանի, Գյումրու 
համայնքապետարանի և մարզի տեղական ինքնակառավարման մարմինների 
դերը: Նպաստելով հաշմանդամություն ունեցող անձանց ընտրական իրավունքի 
իրացմանը՝ կխթանենք նաև ներառականությունը կրթության, գիտության, 
մշակույթի, սպորտի և այլ բնագավառներում: 
 
Հաշմանդամություն ունեցող անձինք չեն կարող անարգել օգտվել քվեարկելու 
իրենց իրավունքից, չեն կարող մասնակցել ընտրական գործընթացների բոլոր 
փուլերին հաշմանդամություն չունեցող անձանց հետ հավասար հիմունքներով՝ 
որպես թեկնածու, հանձնաժողովի անդամ, դիտորդ, լիազորված անձ կամ 
ընտրող: 
 
2020 թվականին «Ագաթ» ՀԿ-ն «Մատչելիություն և քաղաքական ներառում» 
ծրագրի շրջանակներում ՀՀ ամբողջ տարածքում իրականացրել է տեղամասային 
կենտրոնների մատչելիության համապարփակ հետազոտություն, որի 
արդյունքում պարզվել է, որ տեղամասային կենտրոնների մեծ մասն անմատչելի 

Ներածություն 
 

Հիմնավորում 



է կամ մասամբ է մատչելի: Հիմնվելով մեր իրականացրած հետազոտության 
արդյունքների վրա՝ մեր կազմակերպությունն իրականացնում է տարբեր 
ծրագրեր և համագործակցում է պետական պատկան մարմինների հետ՝ առկա 
խնդիրները շտկելու և Հայաստանն ավելի ներառական ու մատչելի դարձնելու 
համար: 
 
«Ագաթ» հասարակական կազմակերպությունը կարևորում է Շիրակի մարզի ՏԻՄ-
երի դերը հաշմանդամություն ունեցող անձանց իրավունքների իրացման 
գործընթացում և հանդես է գալիս առաջարկություններով։ Լիահույս ենք, որ մեր 
առաջարկությունները ձեր համայնքներում դրական փոփոխությունների հիմք 
կհանդիսանան, կներառվեն ձեր ամենամյա ծրագրերում ու հրատապ լուծում 
կստանան:  
  
 
 
 Համայնքային բյուջեից համայնքի զարգացմանն ուղղված գումար 

պլանավորելիս և հատկացնելիս հաշվի առնել մատչելիության և 
ներառականության սկզբունքը։ 
 

 Առաջնորդվել 2021 թվականի մայիսի 5-ին ՀՀ Ազգային ժողովի ընդունած 
«Հաշմանդամություն ունեցող անձանց իրավունքների մասին» ՀՀ օրենքով և 
ապահովել հաշմանդամություն ունեցող անձանց իրավունքների, ներառյալ՝ 
քաղաքական իրավունքների իրացումը։ 

 
 Ապահովել քվեարկության կազմակերպումն ու անցկացումը 

հաշմանդամություն ունեցող տարբեր խմբերի անձանց համար` 
հատկացնելով մատչելի շենք-շինություններ: 

 
 Միջհամայնքային և քաղաքային հանրային տրանսպորտային միջոցներ 

ձեռք բերելիս պարտադիր հաշվի առնել հաշմանդամություն ունեցող 
տարբեր խմբերի անձանց համար մատչելիության պայմանը։ 

 
 Տեղամասային կենտրոն ծառայող շենք-շինությունների վերանորոգման 

որոշում կայացնելիս ներկայացնել հաշմանդամություն ունեցող անձանց 
համար մատչելիության, անվտանգության, իրազեկման և 
հարմարավետության պարտադիր պահանջները և իրականացնել 
վերահսկողություն: 

 
 Ամրագրել համայնքներում իրականացվող շինարարական աշխատանքների 

և ծառայությունների մատուցման ոլորտում մատչելիության և 
հաշմանդամություն ունեցող անձանց անվտանգության պահանջները: 

 
 Կազմել յուրաքանչյուր տեղամասային կենտրոնի՝ հաշմանդամություն 

ունեցող անձանց համար մատչելիության, տեղեկատվության, 
անվտանգության և հարմարավետության ապահովման պլան։ 

Առաջարկություններ 



 
 Նախապես ընտրել մեքենաների կայանատեղը և ուղղորդիչ նշաններ 

տեղադրել։ 
 
 Կազմել ժամանակացույց և ամեն տարի համայնքի տարեկան բյուջեի 

միջոցներով պլանավորել և թեքահարթակներ կառուցել տեղամասային 
կենտրոն ծառայող այն շինություններում, որտեղ կան աստիճաններ: 

 
 Հաշմանդամություն ունեցող անձանց միջազգային խորհրդանշանը 

տեղադրել այն տեղամասային կենտրոններում, որոնք 
համապատասխանում են մատչելիության չափանիշներին։  

 
 Կանգառներում հատուկ մատչելի տեղ հատկացնել հաշմանդամություն 

ունեցող անձանց համար և տեղադրել միջազգային խորհրդանշանը։ 
 
 Ապահովել որակյալ ներառական կրթություն. 
 
Ընտրական տեղամաս հանդիսացող կրթական և մշակութային 
հաստատություններում (դպրոց, նախադպրոցական հաստատություն, 
մասնագիտական կրթության և ուսուցման (ՄԿՈՒ), երաժշտական և արվեստի 
դպրոցներ, մշակույթի տուն և այլն) մատչելի միջավայրի ապահովումը  խթանում 
է ոչ միայն հաշմանդամություն ունեցող անձանց քաղաքական 
մասնակցությունը, այլև՝ անձի մատչելի և որակյալ ներառական կրթությունը և 
լիարժեք ներգրավվածությունը հասարակական և մշակութային կյանքին։  
 
 
 
 
 
 
 
 
 

Փաստաթուղթը պատրաստվել է «Հայաստանի Հանրապետության 
տեղամասային կենտրոնների մատչելիության գնահատում» ամփոփիչ զեկույցի 
և Շիրակի մարզի տեղամասային կենտրոնների մատչելիության գնահատման 
հիման վրա: 


